
KICHIK SANOAT ZONALARI KORXONA VA 
MAHSULOTLAR RAQOBATBARDOSHLIGINI  

BAHOLASHGA USLUBIY YONDASHUV
Sakiyeva Ozoda Batirovna

          Iqtisodiyot fanlari falsafa doktori, PhD 
Termiz davlat universiteti

Annotatsiya: Maqolada kichik sanoat zonalari (KSZ) faoliyati Surxondaryo viloyati misolida o‘rganilgan. KSZlarda ishlab 
chiqarilayotgan mahsulotlar eksportbop va import o‘rnini bosa oladigan mahsulotlar rivojlanish darajasini baholash uchun 
taksonomik tahlil usulini qo‘llashning nazariy uslubiyati keltirilgan. Shu asosda ilmiy xulosa va amaliy takliflar o‘rtaga 
tashlangan.

Kalit so‘zlar: kichik sanoat zonalari, taksonomik tahlil usuli, taksonomik ko‘rsatkich, baholash ko‘rsatkichlar tizimi, kuza-
tuvlar matritsasi, ko‘rsatkichning o‘rta arifmetik qiymati, ko‘rsatkichning standart og‘ishi, KSZ lar rivojlanish darajasi, rivoj-
lanish etaloni.
Abstract: The article examines the activities of small industrial zones (SIZs) on the example of the Surkhandarya region. 
SIEs provide a theoretical methodology for using taxonomic analysis to assess the level of development of products that 
can replace exportbops and imports. On this basis, scientific conclusions and practical proposals were raised.

Key words: small industrial zones, method of taxonomic analysis, taxonomic indicator, assessment system, matrix of 
observations, arithmetic mean value of the indicator, normative weight of the indicator, level of development of small 
industrial zones.
Аннотация: В статье исследована деятельность малых промышленных зон (МПЗ) на примере Сурхандарьинской 
области. МПЗ предоставляют теоретическую методологию использования таксономического анализа для оценки 
уровня развития продуктов, которые могут заменить экспортбоп и импорт. На этой основе были подняты научные 
выводы и практические предложения.

Ключевые слова: малые промышленные зоны, метод таксономического анализа, таксономический индикатор, 
система оценки, матрица наблюдений, среднее арифметическое значение показателя, нормативный вес показа-
теля, уровень развития МПЗ.

K I R I S H
O‘zbekistonda ham xuddi rivojlangan bozor iqtisodiyotiga ega ko‘pgina xorijiy mamlakatlardagi singari 

mahsulot sifatini boshqarish tizimini yaratish, takomillashtirish va sertifikatlashga e’tibor kuchayayotganligi 
kuzatilmoqda, sifatga nisbatan yangicha boshqaruv tafakkuri shakllanmoqda. Shu bois, sanoat korxonalarida 
mahsulot raqobatbardoshligini oshirishda yanada chuqur tadqiqot olib borish hozirgi kunning dolzab masalasi 
sanalib, nafaqat ilmiy, balki, amaliy ahamiyat ham kasb etadi.

Zamonaviy korxonalar faoliyatida raqobatbardoshlik tushunchasi muhim o‘rin tuta boshladi. Korxona raqo-
batbardoshligi nuqtayi nazaridan, uning bozorda talabga ega bo‘lish va muvaffaqiyatli bo‘lish, raqobatdosh 
firmalar bilan raqobatlashish va shunga o‘xshash mahsulotlarni еtkazib beruvchi kompaniyalarga qaraganda 
ko‘proq iqtisodiy foyda olish qobiliyatini tushunish odatiy holdir. Umuman olganda, raqobatbardoshlik murakkab 
xususiyat bo‘lib, uni ko‘rsatkichlar to‘plami orqali ifodalash mumkin.

Xo‘jalik yurituvchi subyektning ichki va tashqi bozordagi o‘rnini aniqlash uchun uning raqobatbardoshligini 
baholash kerak. Kompaniyalar o‘tkazishi kerak bo‘lgan raqobatbardoshlikni baholash ko‘pincha intuitiv sezgi-
larga asoslanadi, ammo uni baholashni amalga oshirishga imkon beradigan va ta’sir etuvchi omillarni tahlil 
etish orqali raqobatbardoshlikni oshirish yo‘nalishlarini aniqlashga imkon beruvchi bir qator ko‘rsatkichlarni 
tavsiflash orqali rasmiylashtirilishi mumkin. Kompaniya raqobatbardoshligini baholashda qo‘llanilishi mumkin 
bo‘lgan ko‘rsatkichlar har xil bo‘lib, ularning to‘plami qo‘llaniladigan baholash uslubiyatiga qarab farq qilishi 
mumkin.

M A V Z U G A  O I D  A D A B I Y O T L A R  T A H L I L I 
I.V.Gladisheva o‘z ilmiy ishida raqobatbardoshlik tushunchasiga quyidagi ta’rifni taqdim etadi: “Korxo-

naning o‘zining raqobat ustunligidan foydalanish darajasi va doimiy o‘zgaruvchan tashqi va ichki sharoitlarga 
moslashish imkoniyati bilan aniqlanadigan hamda har doim rentabellikni saqlab turgan holdagi kompleks xarak-
teridir”. E.V.Maksimova asarida quyidagi ta’rifni taqdim еtadi. “Raqobat – bu subyektlarning musobaqalashuvi 
(tortishuvi) bo‘lib, musobaqada qarshilik ko‘rsatish  va g‘oliblikni qo‘lga kiritishni esa raqobatbardoshlik deb 
atash mumkin”. Raqobatbardoshlik – bu afzalliklarni belgilovchi xususiyatlarga ega bo‘lish”. P.Zavyalovning 
yondashuvi o‘zgacha xarakterga ega, muallif fikriga ko‘ra “raqobatbardoshlik – bu mamlakatning tovar va 
xizmatlarda amalga oshirilgan hamda tashqi va ichki bozorlarda raqobatchi analoglariga qarshilik ko‘rsatadigan 
iqtisodiy, ilmiy-texnik, ishlab chiqarish, tashkiliy-boshqaruv, marketing va boshqa imkoniyatlari ifodasidir”.

Korxona raqobatbardoshligi raqobatbardosh mahsulot ishlab chiqarishning еtarli sharti hisoblanadi, raqo-
batbardosh mahsulot ishlab chiqarish esa raqobatbardosh korxona shakllanishining va korxona raqobatbar-
doshligini ta’minlashning  zaruriy shartidir. Ko‘pgina olimlar korxona raqobatbardoshligiga ta’sir etuvchi omillarni 
korxona bilan bog‘liqligiga qarab, tashqi va ichki omillarga ajratadilar. N.V.Zyablitskaya fikriga ko‘ra korxona 
raqobatbardoshligiga ta’sir qiluvchi omillar ikkiga, ya’ni tashqi va ichki omillarga bo‘linadi. Ichki omillar – kor-
xonaning o‘z raqobatbardoshligini ta’minlash imkoniyatlarini belgilovchi obyektiv mezonlar bo‘lib, quyidagilar 
bilan bog‘liq bo‘lishi mumkin: marketing salohiyati, xizmatlar, ilmiy va texnik xodimlar, kadrlar salohiyati, moli-
yaviy-iqtisodiy salohiyat, moddiy-texnik ta’minot darajasi va boshqalar. Tashqi omillar – ijtimoiy-iqtisodiy va 
tashkiliy munosabatlar bo‘lib, korxonaga narx va narxdan tashqari xarakteristikalar bo‘yicha yanada jozibador 
bo‘lgan mahsulotlar ishlab chiqarishga imkon beradi. Tashqi omillarga davlatning iqtisodiy va ma’muriy xarak-
terga ega chora-tadbirlari, bozorning o‘ziga xos xususiyatlari, davlat va nodavlat muassasalari faoliyati, siyo-
 siy partiyalar faoliyati, mamlakatdagi ijtimoiy-iqtisodiy vaziyat kabilar kiradi. Mahsulot raqobatbardoshligining 
barcha omillarini uch toifaga bo‘lish mumkin: tovar xususiyatlari bo‘yicha korxona raqobatbardoshlik darajasi, 
bozor parametrlari bozor sharoitlari bo‘yicha korxona raqobatbardoshlik darajasi va mavjud resurslar bo‘yicha 
kompaniya raqobatbardoshlik darajasi korxona tomonidan ishlab chiqarilgan mahsulotlarning raqobatbardosh-
ligini aniqlaydigan omillar quyidagi xususiyatlarga ega bo‘lishi kerak:

– korxona mahsulotining tashqi imidjini oshirishi;
– korxonaning daromadini oshirishi;
– bozorning mahsulot bilan to‘la qonli qoniqishiga ijobiy ta’sir ko‘rsatadi.

T A D Q I Q O T  M E T O D O L O G I YA S I
KSZlar faoliyati samaradorligi darajasi oshishi iqtisodiy o‘sishni aniqlovchi vektor hisoblanadi, bunda 

samaradorlik darajasini tahlil jarayoni tizimli xarakterga ega bo‘lishi lozim. Bugungi kunda amaliyotda korxona 
yoki tashkilotlar raqobatbardoshligini baholashning bir qancha usullari ishlab chiqilgan va amaliyotga qo‘llanib 
kelinmoqda. Ko‘p hollarda bu usullar korxona faoliyatining aniq bir jihatini xarakterlovchi bir xil turdagi ma’lu-
motlardan foydalaniladi. Bunday ko‘rsatkichlar asosidagi tahlil korxonaning bozordagi o‘rnining to‘liq tavsifini 
berolmaydi. Bunday holda korxona faoliyati asosiy jihatlarini aks ettiruvchi ko‘rsatkichlar tizimini tavsiflovchi 
usulni qo‘llash zarurati paydo bo‘ladi.

Bu muammoni hal qilishning еchimlaridan biri iqtisodiy izlanishlarda taqqoslashning ko‘p o‘lchovli tahlil 
usullaridan foydalanish hisoblanadi. KSZlarda ishlab chiqarilayotgan mahsulotlar eksportbop va import o‘rini 
bosa oladigan mahsulotlar rivojlanish darajasini baholash uchun taksonomik tahlil usulini qo‘llashda, avval  
baholanayotgan KSZlar mahsulotlarini baholash uchun kuzatuvlar jadvali tuzib olindi. U baholanayotgan KSZ 
mahsuloti sifat ko‘rsatkichlarini aniqlovchi sonli qiymatlardan iborat bo‘ladi. Jadvalda Surxondaryo viloyatida 
qurilish korxonalarida ishlab chiqarilgan g‘isht mahsulotlari sifat ko‘rsatkichlari va iqtisodiy ko‘rsatkich sifatida 
foydalilik (rentabellik) koeffitsiyenti olingan. 

Korxonaning atrof-muhit omillariga bevosita ta’sir qilish imkoniyatlari juda cheklangan, chunki ular, asosan, 
korxonaga nisbatan obyektiv harakat qiladi. Korxona raqobatbardoshligini ta’minlashning real imkoniyatlari ichki 
muhit omillari sohasidadir. Biroq bu omillar turli darajadagi samaradorlik bilan ta’sir qilishi mumkin. Shunday 
qilib, qoida tariqasida, katta investitsiyalar va uzoq o‘zini qoplash muddati ishning texnik va texnologik sha-
roitlarida innovatsion o‘zgarishlarni talab qiladi. Mahsulot raqobatbardoshligini baholashda bundan tashqari 
innovatsion omilga bog‘liq ko‘rsatkichlarni kiritish maqsadga muvofiq.

T A H L I L  V A  N A T I J A L A R
Surxondaryo viloyatidagi KSZ larida bir xil mahsulot ishlab chiqaruvchi korxonalar mahsulotlari raqobat-

bardoshligini baholash maqsadida taksonomik tahlil usulini qo‘llash uslubiyatini qarab chiqamiz. Buning uchun 
Surxondaryo viloyatidagi KSZlarda bir xil mahsulot, ya’ni g‘isht ishlab chiqaruvchi 10 ta korxonalar olinib, ular 

mahsulotlari sifat sertifikatlariga asoslanib, sifat ko‘rsatkichlari: suv singdiruvchanligi(%), o‘rtacha zichligi(kg/
m3), siqilishga mustahkamligi (Mpa),  egilishga mustahkamligi (Mpa) hamda iqtisodiy ko‘rsatkichi sifatida foy-
dalilik koeffitsiyenti olingan (1-jadval).

1-jadval. Surxondaryo viloyatida qurilish korxonalarida ishlab chiqarilgan g‘isht mahsulotlari sifat ko‘rsatkichlari

№ Korxonalar nomi

Suv 
singdiruv
chanligi 

(%)

O‘rtacha 
zichligi 
(kg/m3)

Siqilishga 
mustahkam

ligi (Mpa)

Egilishga 
mustahkamligi 

(Mpa)

Foydalilik 
koeffitsiyenti

1 “Surxon keramiks” MCHJ 16,3 1375 12,3 1,8 1,1325

2 “Janub Surxon g‘isht” MCHJ 9,9 1690 8,2 1,93 1,533573

3 “Nurillo Islomobod” XK 10,8 1656 7,88 1,89 1,716559

4 “Niyoz tosh nur” MCHJ 11,3 1643 8,08 1,91 1,182796

5 “Abdualim invest” XK 15,1 1633 8,4 1,96 1,47331

6 “Barpo-Invest” MCHJ 10,8 1750 9,4 1,94 1,352817

7 “Boysun  Gayrat” MCHJ 10,2 1650 9,2 1,9 1,876923

8 “Iqbol ko‘l balig‘i” х/к 10,4 1695 8,05 1,82 1,649398

9 “Shurchi sifat barpo” XK 10,7 1660 7,82 1,92 1,50156

10 “Binafsha” xf 16,2 1712 8,02 1,88 1,033523

Taksoomik tahlil usuli algoritmi asosida quyidagilar aniqlandi.
k= 5 bo‘lib,  ko‘rsatkich uchun o‘rta arifmetik qiymatlari   

    x1=12.17; x2=1646.4; x3=8.74; x4=1.9; x5=1.45
aniqlandi. k ko‘rsatkichning standart og‘ish qiymatlari aniqlandi:

S1=2.464; S2=96.664;  S3=1.294; S4=0.048; S5=0.257
Tanlangan sifat va iqtisodiy ko‘rsatkichlar ijobiy omil bo‘lganligi sababli, 

    Z01=1.676; Z02=1.072; Z03=2.755; Z04=1.348; Z05=1.682
Z0=(z01, z02, z03, z04, z05) vektori qiymatlari aniqlanadi.

Har bir korxona yoki mahsulot rivojlanish etaloni orasidagi farqlar:
q1=5.872; q2=4.399; q3=4.483; q4=4.937; q5=3.642; q6=3.788;

q7=3.806; q8=5.105; q9=4.566; q10=4.966.
hisoblandi va  korxona yoki mahsulot rivojlanish etaloni orasidagi o‘rtacha mutlaq farqi: q0̅=4.556. aniqlandi. 
O‘tacha mutlaq farq og‘ish qiymati:

 F0=0.661 aniqlandi.  

Rivojlanish etalon qiymatiga maksimal mumkin bo‘lgan masofa        
R0=5.878 ga teng ekan.

Endi har bir korxona yoki mahsulot uchun  rivojlanish darajasi ko‘rsatkichini  alohida hisoblanib,  u orqali 
raqobatbardoshlik koeffitsiyenti (RK) aniqlanadi.

Rivojlanishning taksonomik ko‘rsatkichi (raqobatbardoshlik koeffitsiyenti) ning qiymati 0 dan 1 gacha  
(0 ≤ K ≤ 1) oralig‘ida qiymatlarni qabul qilishi mumkin. U qanchalik baland bo‘lsa, KSZ faoliyati samaradorligi 
shunchalik yuqori bo‘ladi.

Hududiy KSZlarda ishlab chiqarilgan mahsulotlarning import o‘rnini bosuvchi va eksportbopligini, ya’ni 
raqobatbardoshligini baholashda  taksonomik tahlil usulidan foydalanib, Surxondaryo viloyatidagi KSZdagi 
korxonalar ishlab chiqargan mahsulotlarning raqobatbardoshlik koeffitsiyenti (RK) aniqlangan va u orqali 
korxona mahsulotlari raqobatbardoshligini “kuchsiz” (RK≤0.1), “o‘rta” (0.1<RK≤0.3), “kuchli” (0.3<RK≤0.5) va 
“o‘ta kuchli”  (0.5<RK<1) darajalar asosida baholangan.

3-jadval. Surxondaryo viloyatida qurilish korxonalarida ishlab chiqarilgan g‘isht mahsulotlari raqobatbardoshlik 
koeffitsiyentlari jadvali.

№ Korxona nomlari RK qiymati
1 “Surxon keramiks” MCHJ 0,000941
2 “Janub Surxon g‘isht” MCHJ 0,25161
3 “Nurillo Islomobod” XK 0,237342
4 “Niyoz tosh nur” MCHJ 0,160021
5 “Abdualim invest” XK 0,380423
6 “Barpo-Invest” MCHJ 0,355487
7 “Boysun  Gayrat” MCHJ 0,352444
8 “Iqbol ko‘l balig‘i” х/к 0,131449
9 “Shurchi sifat barpo” XK 0,22317

10 “Binafsha” xf 0,15516
                                                 

Demak, tahlil qilinayotgan g‘isht mahsulotlari orasida “Abdualim invest”, “Barpo-Invest”, “Boysun  Gayrat” 
korxonalari tomonidan ishlab chiqarilgan mahsulotlar RK lari (0.3<RK≤0.5) oraliqda bo‘lganligi uchun raqobat-
badoshligi  kuchli, “Janub Surxon g‘isht”, “Nurillo Islomobod”, “Shurchi sifat barpo”, “Niyoz tosh nur”, “Binafsha”, 
“Iqbol ko‘l balig‘i”  korxonalari tomonidan ishlab chiqarilgan mahsulotlar RK lari (0.1<RK≤0.3) oraliqda bo‘lgan-
ligi uchun raqobatbadoshligi “o‘rta”, “Surxon keramiks” korxonasi tomonidan ishlab chiqarilgan mahsulotlar RK 
lari (0RK≤0.1) oraliqda bo‘lganligi uchun raqobatbadoshligi “kuchsiz” darajada ekanligi baholandi. 

Bu ko‘rsatkich ko‘p sonli xususiyatlarga ega obyektlarni solishtirish va ularni rivojlanish darajasiga ko‘ra 
tartiblash imkonini beradi. Taksonomik usulning asosiy afzalligi standartlashtirish jarayonidir, buning natijasida 
obyektning har xil tasvirlangan sifat va miqdoriy ko‘rsatkichlar xususiyatlari yagona standartlashtirilgan o‘lchov 
tizimiga aylantiriladi, bu esa foydalanish qulayligi bilan uning keng qo‘llanilishiga imkon yaratadi.

X U L O S A L A R  V A  T A K L I F L A R
Hududlarda tashkil etilgan  kichik sanoat zonalari korxonalari yoki ularning ishlab chiqargan mahsulotlari 

raqobatbardoshligini maxsus ko‘rsatkichlar tizimiga asoslangan holda  respublika miqyosida, viloyatlar kesi-
mida, keyinchalik har bir viloyatda tumanlar kesimida baholash hamda tahlil qilishni tashkil etish mintaqaviy 
hokimiyat organlari bilan birga KSZ ishtirokchisi (ijarachi yoki loyiha egasi) uchun ham qiziqish uyg‘otadi,  tak-
sonomik tahlilning korxonalar faoliyatida qo‘llanilishi o‘rganilayotgan korxonalardagi iqtisodiy vaziyatni, uning 
rivojlanish yoki  inqiroz darajasini oldindan aniqlash imkonini beradi. Bu, o‘z navbatida, korxonalar, tadbirkorlik 
subyektlari uchun juda aniq va maqsadli strategik rejalar tuzish, salbiy inqirozning paydo bo‘lishining oldini 
olish, kichik sanoat zonalarida birlashgan korxonalarni samarali boshqarish, doimiy nazoratni amalga oshirish,  
stimulyatorlarning simptom komponentlari qiymatini oshirish va disstimulyatorlarning simptom komponentlarini 
yo‘q qilish, tegishli texnik, iqtisodiy va boshqaruvni amalga oshirishda yordam beradi hamda raqobatbardosh 
(import o‘rnini bosuvchi, eksportbop) mahsulotlar ishlab chiqarishni yo‘lga qo‘yadigan strategiya  va taktikani 
ishlab chiqish uchun  zarur boshqarish qarorlarini tezda qabul qilish imkonini beradi. 

Manzilimiz: Toshkent shahar, Mirzo Ulug‘bek tumani 
Kumushkon ko‘chasi, 26-uy. 

